
						El Vikifontaro

					

					


					
					
					Ĉi tiu paĝo estas provlegita
afero efektiviĝos la plej kuraĝa, la plej kara
sonĝo de la homaro. Tial ni esperas, ke ĉiu, al
kiu la interesoj de la homaro estas karaj, donos
al ni helpan manon, tiom pli, ke nia afero
postulas de ĉiu tre malmulte da oferoj kaj
laboroj: la lingvon Esperanto oni povas ellerni en
kelkaj tagoj, kaj tiuj, kiuj ne volas labori eĉ
kelkajn tagojn, povas ellerni la lingvon eĉ tute
sen laboro; ĉar la lingvo Esperanto estas tiel
konstruita, ke traleginte en 10 minutoj la
malgrandan gramatikon, ĉiu bone edukita homo povas
rekte, sen ia preparo, komenci la legadon de
libroj aŭ gazetoj en tiu ĉi lingvo, kaj tiam li
devos en la komenco de tempo al tempo enrigardi
en la vortaron, sed post kelka tempo li tute
libere komprenos ĉion sen vortaro. Traleginte
sen ia malfacileco kelkajn librojn aŭ kelkajn
numerojn de gazeto en la lingvo Esperanto, ĉiu
kun plezuro ekvidos, ke li jam scias tiun ĉi
lingvon, tute ĝin ne lerninte. Ju pli da subteno
oni oferos al ni, des pli rapide nia sankta afero
atingos la celon. Ni esperas, ke nia afero ne
rompiĝos pro la indiferenteco de la publiko, kaj
ĉiu, kiu ricevos tiun ĉi numeron, ne sole mem
kun plezuro fariĝos nia abonanto, sed li disvastigos
ankaŭ nian gazeton inter siaj amikoj kaj konatoj.

La dua numero de nia gazeto eliros la 1an
de oktobro kaj la sekvantaj numeroj elirados la
1an de ĉiu monato, en tiu sama grandeco kaj formo
kiel la nuna numero. Ĝi kostas 1 markon por ¼ jaro.


La Redakcio.





Esperanto kaj Volapük.

De dro. L. Zamenhof.

En la profunda antikveco, rakontas la biblia legendo,
la homoj volis konstrui turon altan ĝis la ĉielo. Ekkolerinte
pro tiu ĉi fiera entrepreno de la homoj, Dio miksis ilian lingvon,
kaj la homoj ĉesis kompreni unu la alian. Tio ĉi estis
unu el la plej grandaj malfeliĉoj de la homaro. Multe la
homoj devis kaj devas suferi pro tiu ĉi mikso de la lingvoj,
kaj tre ofte en siaj sonĝoj ili transportadis sin al tiu legenda,
paradiza antaŭbabilona tempo, kiu perdiĝis por ili ŝajne
je eterne. Prezentante la pentrojn de ia feliĉa tre malproksima
tempo estonta, la profetoj kaj poetoj promesas al ni, ke
estos iam unu popolo sur la tuta tero kaj ĉiuj homoj
parolados unu lingvon. Ĉu tiu ĉi dolĉa ora tempo estas frukto
de fantazio neniam efektivigebla? Longan tempon neniu
en la mondo respondus tiun ĉi demandon alie ol: „Jes, lingvo
tutmonda estas dolĉa utopio, kiu neniam povas efektiviĝi“!
Kaj en nia tempo ankoraŭ la plej granda parto de tiel
nomataj „prudentaj“ homoj, kiuj ne amas pripensi ian novan
demandon kaj por kiuj ĉia nova celado estas absurdo, —
kun jupitera graveco respondos al vi: „Lingvo tutmonda
estas sensencaĵo, kaj tiuj, kiuj sin okupas je ĝi, estas
idiotoj“! Kaj se tiuj ĉi „prudentaj“ homoj havas ankoraŭ ian
influon sur la amasoj, tiam tiuj ĉi amasoj blinde ripetadas
iliajn vortojn kaj eĉ ne prenas sur sin la laboron rigardi,
kio estas „lingvo tutmonda“, ne donas al si eĉ por unu
minuto la demandon: kial oni nomas tiujn homojn utopiistoj?
eble tiuj utopiistoj estas pravaj?

